limiar 
Este libro amosa ó lector, coas adaptacións inevitables para a súa presentación ó gran público, os contidos básicos da tese de doutoramento de Víctor Santidrián verbo do primeiro medio século de existencia do comunismo organizado en Galicia, traballo que dirixín dentro dos labores do noso equipo de investigación sobre as dinámicas sociopolíticas na sociedade galega do século XX. Encádrase así no conxunto de investigacións que se veñen facendo nos últimos tempos sobre as ideoloxías e os movementos políticos presentes no noso país na época contemporánea (socialistas, anarquistas, nacionalistas, republicanos, dereitas, etc.), campo no que por certo aínda hai moitas e moi importantes parcelas por roturar. 


Por iso ha ser benvida esta nova aportación, máxime cando está elaborada cunha gran profesionalidade e seguindo as pautas metodolóxicas máis actuais. É certo que, alomenos no período 1920-1936, pode considerarse este un obxecto de estudio pouco relevante para a dinámica política galega, dado o escaso número de afiliados que o Partido Comunista de España tiña daquela nesta terra. Sen embargo, coido que o coñecemento desa realidade é de gran interés por varias razóns. 

En primeiro lugar, porque esa relativa irrelevancia política do PCE só é certa ata o inicio da Guerra Civil. Despois, como é ben sabido, o comunismo vaise convertindo, en Galicia como en toda España, no eixo maior da oposición clandestina antifranquista e por ende nun dos actores principais do progresivo debilitamento da dictadura e da súa desaparición final. Non é ocioso, xa que logo, sabermos cómo e por qué chegou ese actor aquí, cómo foi medrando, como actuaba en cada circunstancia e qué riscos sociais, organizativos, ideolóxicos e programáticos tiña. E o autor dá cabal resposta a todas estas interrogantes coa súa rigurosa pescuda e o seu minucioso tratamento de tódalas fontes dispoñibles.

En segundo lugar, porque o comunismo foi un movemento internacional que principiou cunha rexa vontade de homoxeneidade ideolóxica e centralismo organizativo en todas partes, vontade que, porén, topou na práctica coa gran diferencia de situacións socioeconómicas e políticas existente entre os distintos Estados e entre as partes de cada Estado. E isto levóuno a unha diversificación gradual que se foi acelerando co paso do tempo, e moi en especial a partir do final da Segunda Guerra Mundial e da división do mundo en bloques. Polo tanto, ten tamén bastante interés historiográfico comprobar en qué medida aparece ese proceso no caso do comunismo español, visto aquí dende a súa organización galega.

En terceiro lugar, un dos aspectos máis debatidos no estudio do marxismo occidental son as súas relacións teóricas e políticas cos nacionalismos. Galicia é un dos eidos nos que ese aspecto pode abordarse en concreto. E o autor faino con total solvencia.

E por último, as pescudas sobre o comunismo no conxunto de España non son moitas. Ata esta tese, a máis completa era a de Rafael Cruz, moi cinguida ós anos trinta. De aí que Víctor Santidrián, para encadrar axeitadamente o seu obxecto, tivese que reconstruír parcialmente a historia do comunismo español durante a primeira parte da dictadura. E con isto fai, ademais do que lle corresponde para o galego, unha contribución inédita ó coñecemento desa forza política en todo o ámbito español durante os escuros anos corenta, cincuenta, así como nos decisivos sesenta. 

É mágoa que as limitacións académicas de tempo e espacio obrigaran a deter o estudio en 1968, xusto cando a organización galega do PCE se convirte en Partido Comunista de Galicia e cando se inicia a época de maior incidencia política do comunismo galego. Esperemos que el mesmo, que xa ten publicadas monografías sobre os fitos maiores deste último período, ou algún outro, complete esta liña de investigación tan ben iniciada. En todo caso, é unha honra para min presentar este froito de moitos anos de bo traballo e un deber aconsellar a súa lectura ó lector interesado no pasado do país.

